
Бог заклікае нас да сьвятасьці
Чалавек, які перажыў духоўнае адраджэньне ад Духа Сьвятога, увераваўшы ў Ісуса Хрыста, ведае, што яму цяпер трэба жыць па-іншаму згодна з воляй Божай. Так ясна гаворыцца ў шматлікіх месцах Сьвятога Пісаньня. Мы тут жа прачытаем адно такое месца, што знаходзіцца ў Першым пасланьні апостала Пётры, у першым разьдзеле, дзе чытаем: «Падперазаўшы паясьніцу вашага розуму, вы, будучы цьвярозымі, ускладзеце поўную надзею на ласку, якая прыпадзе вам пры зьяўленьні Ісуса Хрыста. Як паслухмяныя дзеці, не падстройвайцеся пад ранейшыя пажадлівасьці, калі вы былі ў няведаньні, а на ўзор Сьвятога, Які заклікаў вас, і самі будзьце сьвятымі ва ўсіх паводзінах, бо напісана: «Будзьце сьвятымі, бо Я сьвяты».
 Гэтыя словы апостала прыгадалі першым чытачам пра той час, калі яны не былі пад уплывам Бога і Хрыста. Да ўвераваньня яны былі паганамі, пакланяліся ідалам і жылі не па запаведзях Хрыстовых. Але яны пачулі Яго Дабравесьце пра збаўленьне і новае зьмененае жыцьцё, што даецца кожнаму, хто шукае Бога і Ягоную праведнасьць. І вось яны навярнуліся да Бога і Хрыста. Гэта перамяніла іхняе жыцьцё ды прывяло іх да ўсьведамленьня, што ім трэба мець сілу Божую, каб жыць згодна зь Ягонымі законамі. Гэта, ім было сказана, прыходзіць праз Духа Сьвятога, Які будзе дзейнічаць у іхніх душах. Усё гэта крута зьмяніла іхняе жыцьцё. Так здарылася з чытачамі Пётравага пасланьня, але ягоныя словы таксама нясуць тое самае значэньне для нас, сучасных вернікаў.

Апостал пачынае з думкі, што нам трэба, як ён піша, «падперазаць паясьніцу нашага розуму». Ён відаць пазычыў паняцьце з таго, што ён бачыў у практыцы рымскіх жаўнераў таго часу. Рымскі жаўнер быў адзеты ў спадніцы, якая магла перашкаджала яму, калі трэба было рухацца хутка і без усякай замінкі. У такім выпадку жаўнеру трэба было перш за ўсё сабраць палоскі спадніцы і паскам падперазаць да цела, каб вальней ён мог рухацца і рабіць, што яму трэба было. Апостал тут жа кажа, што верніку трэба падперазаць паясьніцу розуму. Што ён мае на ўвазе? Ён напэўна кажа, што верніку трэба пазбавіцца тых духоўных замінак, якія яму шкодзяць ды зьбіваюць з шляху Гасподняй праведнасьці і волі. Самае важнае, каб ён знаёміўся з настаўленьнямі Божага слова і трымаўся яго ісьцін. Для нас сёньня гэта значыць, што мы павінны перш за ўсё чытаць Слова Божае, Біблію, каб згадваліся нам Гасподнія ісьціны і імі мы жылі. Напрыклад, калі ведаем, што Слова Божае падказвае нам, што нейкі грэх застаецца ў нашай душы і мы яго пакуль што не вызнавалі, трэба тут жа з каяньнем прызнацца ў ім ды адмовіцца ад яго. Бог дабраслаўляе веруніка, калі ён жыве ў сьвятле Ягонага Слова і выконвае тое, што Дух Сьвяты паказвае яму. Пытаньне ў тым, ці я, вернік Гасподні, трымаюся Божых ісьцін? Кожны з нас павінен сябе правяраць і праўдзіва адказваць на такое пытаньне. Далей, вернік мусіць быць цьвярозым, кажа апостал. Думаецца, што ён мае на ўвазе той стан, паводле якога вернік сур'ёзна ставіцца да свайго духоўнага стану і далейшага разьвіцьця. Гэта павінна праяўляцца нашымі думкамі і паводзінамі. Памятайма, што Госпад бачыць усё: Ён знае нашае мысьленьне і бачыць, як мы жывём у гэтым сьвеце. Ці мы застаёмся цьвярознымі ў дачыненьні да Бога і Ягоных жаданьняў нам? 

Калі чалавек чуе Слова Божае, у якім адкрываецца яму, што ён тут ці там зграшыў, то ён адразу павінен зьвярнуцца да Госпада з каяньнем і малітоўнай просьбай Гасподняй дапамогі пакінуць і не паўтараць таго граху. Значыцца, ён усьведамляе, што ён пакрыўдзіў Бога сваім няправедным учынкам, ня толькі іншага чалавека. Пакрыўдзіць Бога – гэта сур’ёзная справа. Часамі мы думаем сабе, – ага, я зграшыў, таму мне трэба пакрыць свой грэх цэлым шэрагам добрых дзеяў. Самаправеднасьць тут жа не дапаможа нам. Добрыя ўчынкі не пакрываюць нашых грахоў. Хто так думае, памыляецца. Кожны з нас мае патрэбу ў памілаваньні ў Госпада Бога. І дзякаваць Богу, што Ён гатовы пайсьці на сустрэчу нам, калі мы кланяемся перад ім і прызнаём свае грахі ды просім у Яго міласьці і дараваньня грахоў. Чытаючы Біблію, мы далей даведваемся пра тое, што нам трэба прыняць ды ўвераваць у ахвярную сьмерць Ісуса Хрыста за нашыя грахі. І калі кладзём поўную надзею на Хрыста, Ён даруе нам грахі і своечасова атрымліваем ўпэўненасьць, што Хрыстос сапраўды дараваў нам грахі. 
Усё гэта паказвае, што нам трэба поўнасьцю спадзявацца на Духа Сьвятога, Які ўказвае, як нам жыць згодна з Божай воляй. Калі мы ўпершыню прыйшлі да Хрыста ды навярнуліся да Яго з каяньнем і ўвераваньнем, мы паклалі сваю надзею на Ягоную ласку. Ласка – гэта намі не заслужаная Божая прыхільнасьць і руплівасьць па нас. Слова Божае кажа, што Бог дбае пра нас і хоча нам дапамагаць у жыцьцёвых цяжкасьцях. Ласка Гасподняя дзейнічала нават перад тым, як мы пачалі думаць пра Бога і наш абавязак жыць паслухмяна перад Ім. Ён нас прывабліваў да Сябе, нават калі мы гэтага ня бачылі. Ласка Гасподняя прывяла нас да прызнаньня нашай грэшнасьці і патрэбы ў Богу, але яна таксама надзяляе нас Гасподняй мудрасьцю і духоўнай моцай, каб жыць тым праведным вобразам жыцьця, што даецца нам праз Духа Сьвятога. Прыйдзе дзень, калі Хрыстос вернецца на зямлю, каб забраць Сваіх да Сябе ў неба, і нават ў той час мы будзем спадзявацца на Ягоную ласку, чаму і апостал Пётар піша, што трэба ўскладаць поўную надзею на тую ласку, якая выявіцца, калі Хрыстос другім разам зьявіцца на зямлю. Ласка Божая дзейнічала пры нашым навярненьні да Хрыста, яна дзейнічае цяпер, калі мы жывём хрысьціянскім жыцьцём, і будзе яна дзейнічаць у той дзень, калі Збаўца прыйдзе за намі. Ведаючы, што Збаўца наш вернецца ў будучыні, мы пагатоў падмацоўваемся і рашаемся Яму служыць ды жыць для Ягонай славы. 

Мы тут жа можам паставіць пытаньне: для якой мэты Хрыстос збавіў нас? Для таго, каб пазьбегнуць Божай кары за грахі, што выйдзе супроць усіх, хто жыў для сябе і сваіх грэшных інтарэсаў, а не для Бога і Ягонага Царства? Збаўца ўратаваў нас ад грахоў і грэшнага спосабу жыцьця, каб мы жылі новым жыцьцём, што адрозьніваецца ад жыцьця ненаверненай да Бога асобы. Апостал раіць чытачам не падстройвацца пад ранейшыя пажадлівасьці, калі яны нічога ня ведалі пра Бога, Хрыста і Дабравесьце Хрыстова. Яны жылі сваім уласным грэшным жыцьцём, ня думаючы аб тым, што хтосьці заўважаў, як яны жывуць. Калі чалавек перажывае новае духоўнае адраджэньне ад Духа Сьвятога, усё мяняецца. Як апостал Павал напісаў: «Хто ў Хрысьце, той – новае стварэньне; старое мінула, вось, сталася ўсё новае».
 Пры навярненьні прыходзяць новыя думкі, новыя жаданьні і новыя імкненьні. Апостал Пётра заклікае вернікаў да сьвятасьці, што павінна паказвацца іхнімі намерамі, думкамі і ўчынкамі. «Будзьце сьвятымі, бо Я сьвяты!» – кажа Госпад.
Сьвятасьць – гэта настрой у чалавека, што і праяўляецца ўчынкамі. Сьвятасьць гаворыць нам пра нешта чыстае, карыснае і добрае. Сьвятасьць прыгадвае нам пра бязгрэшныя і каштоўныя рэчы. Мы ведаем, што Бог поўнасьцю бязгрэшны, праведны і справядлівы ва ўсіх Сваіх намерах і ўчынках. Як у характары, так і ў дзеях Ён чысты і справядлівы. Бог заклікае кожнае дзіця Божае да сьвятога вобразу жыцьця. Ці ж гэта для нас магчымае? З аднаго боку, ведаючы саміх сябе, мы можам адказаць – не, поўнае бязгрэшнае, сьвятое жыцьцё для верніка немагчымае. Думаючы так, мы маглі б стацца пэсымістамі, а такі настрой толькі засмучае і прыгнятае нас. З другога боку, мы маглі б паверыць, што імкнёмся да бязгрэшнасьці і дасканаласьці, але ці ж дасягнем такога стану? Само жыцьцё паказвае нам, што трэба пазьбягаць абедзьюх крайнасьцяў і знайсьці тую залатую сярэдзінку. Справа ў тым, што сьвятасьць ідзе ад Духа Сьвятога, Які жыве ў нашых сэрцах і душах, калі мы Яму дазваляем. Ён падказвае нам, што нам трэба жыць згодна з запаведзямі Гасподнімі. Не забудземася, што мы маем Духа Хрыста ў сабе і Хрыстос стаецца тою асобаю, да якой мы зьвяртаемся з просьбаю дапамогі ў выконваньні Божай волі. Жыць праведным і сьвятым жыцьцём мы самі ня можам, але гэта зусім магчыма цераз Духа Сьвятога. Нашая блізкая лучнасьць з Хрыстом праз Духа Сьвятога спрыяе нашаму росту і разьвіцьцю ў сьвятасьці. Хрыстос жыве, так кажучы, Сваім жыцьцём праз нас, калі мы застаёмся ў блізкай лучнасьці зь Ім ды адкрытымі да Ягоных наказаў і кіраваньня. Хрыстос праз Духа загаворвае да нашых сэрцаў і мы гэта адчуваем. Каб чуць голас Божы, трэба рэгулярна чытаць Біблію, бо праз словы Бібліі Дух Сьвяты загаворвае да нашых сэрцаў. Калі мы застаёмся ў блізкай лучнасьці з Хрыстом, чытаем Ягонае слова і праводзім час зь Ім у малітве, Ён загаворвае да нас і мы чуем Ягоны голас. І чым больш мы праводзім час з Хрыстом і Ягоным словам, тым больш прыходзім да паняцьця, што ў сапраўднасьці Ён аказваецца сапраўднай крыніцай духоўнай мудрасьці і моцы, каб жыць сьвятым жыцьцём для славы Гасподняй. Апостал Павал піша у адным месцы: «Вы (вернікі Божыя) зь Яго ў Хрысьце Ісусе, Які стаўся для нас мудрасьцю ад Бога, праведнасьцю, і асьвячэньнем, і адкупленьнем, каб было, як напісана: хто хваліцца, няхай ў Госпадзе хваліцца».

Жыць праведна па настаўленьнях Хрыстовых нялёгка, але цалкам вартасна і ў большасьці выпадкаў магчыма, але дзеля гэтага нам трэба пастаянна спадзявацца на Духа Сьвятога. З нашага боку трэба рэгулярна сустракацца з Госпадам, адкрываць Біблію і чытаць словы Гасподнія. Затым трэба маліцца пра тыя рэчы, якія стаюцца вядомымі нам на падставе таго, што мы вычыталі зь Бібліі, але таксама з таго, што Дух Сьвяты адкрывае нам. Калі мы грашым, – а грашыць мы будзем, – трэба вызнаваць свае грахі перад Госпадам і пакідаць тыя рэчы, якія ня служаць нам на дабро ды Госпаду не падабаюцца. Трэба прасіць перамогі над нашымі грахоўнымі слабасьцямі. Будзьма трымацца таго прынцыпу, які мы сустракаем ў адным месцы, дзе апостал Павал заяўляе: «Я ўкрыжаваны з Хрыстом, і ўжо ня я жыву, а жыве ўва мне Хрыстос. А што цяпер жыву ў целе, жыву празь веру ў Сына Божага (гэта значыць, з поўным спадзяваньнем на Яго), Які палюбіў мяне і выдаў Сябе за мяне». 
Госпадзе Божа, дапамагай кожнаму з нас, Тваіх пасьлядоўнікаў, так і рабіць! Амэн.

